
Lehendakariaren hitzaldia — Discurso del Lehendakari

Legebiltzarburu andrea, Lehen lehendakariordea, Sailburuok, Ahaldun nagusiak,
Gipuzkoakoak eta Bizkaikoak, Alkatea, Herri agintari eta ordezkariok, euskal
eragileok, lagunok, arratsalde on guztioi!

Iritsi zaigu Euskararen Nazioarteko Eguna! Munduan bereizten gaituen gure
ondarearen eta elkarbizitzarako Eguna! Zorionak, bihotzez, guztioi!

Ekitaldian zehar aipatu den bezala, hausnarketarako Eguna dugu gaurkoa.
Halaxe uste dut nik ere.

Euskararen arloan egindako ibilbidearen testigantzak ikusteko aukera izan dugu.
Komunitateak izan dezakeen indarra ikusi dugu; kasu honetan, euskararen
aldeko ekinbidean.

Ikusi dugu baita ere ametsek duten ahalmena. Nola amets batek eraman
dezakeen pertsona bat akziora. Nola ekimen hori lagun arteko proiektu izatera
igaro daitekeen. Eta, hortik, errealitatea hobetzera.

Gure gurasoen ametsa guk, euren seme-alabek, euskaraz ikasi ahal izatea izan
zen. Helburu horrekin jarri zituzten martxan lehen ikastolak eta euskal elkarteak.

Errealitate hori oso gertutik ezagutzen dut.

Nire gurasoek ez zekiten euskaraz. Baina euren ametsa zen nire anaiek eta nik
neuk euskaraz ikastea. Argi zuten hori.

Konpromiso horren hari muturra eskura jarri ziguten. Herria maite zutelako eta
hizkuntza -euskara- delako herri egiten gaituena.

Seguru nago zuetariko askok antzeko egoera bizi izan duzuela.

Hariz hari, hariak batuz, gure aurrekoak ekinean aritu ziren. Eta gaur horren
fruituak jaso ditugu, hezkuntza sistemaren eta helduen euskalduntzeari esker,
neurri handi batean.

Gaur, Euskararen Nazioarteko Egunean, nire aitortza eta eskerrik beroena
helarazi nahi dizuet, banaka zein taldean, euskararen alde konprometitu zareten
guztioi. Eskerrik asko benetan.

Navarra, 2 — 01007 VITORIA-GASTEIZ
Tef. 945 017 972 — e-mail: prentsa@euskadi.eus



mailto:prentsa@euskadi.eus

Egunez egun, gure hizkuntza ehundu duzuenoi.

Ezinbestekoa da iragana ezagutzea eta aitortzea, zer eta nor garen ondo
jakiteko.

Belaunaldi bakoitzak, ordea, bere erronkak ditu. Aldatu egiten dira ametsak.
Aldatu egiten diren erantzukizunak.

2024garren urtean gaude. Orain ni naiz aita. Eta nire gurasoen ametsa guk,
anaiok, euskaraz ikastea bazen, gure gaurko ametsa eta betebeharra da gure
seme-alabek euskaraz bizitzeko aukera izatea.

ERABILERA areagotzea dagokigu. Hortxe dugu erronka.

- Hurrengo belaunaldiek, ume eta gazteek, euskaraz ondo ikasi ostean,
aisialdian euskaraz bizi ahal izatea amesten dut.

- lkasketak bukatzean, lanean, lankide artean, bulegoan eta kanpora
begirako harremanetan, euskaraz bizi ahal izatea amesten dut.

- Gurera datozen herritar berriei, euskaraz harrera beroa egingo diegula
amesten dut.

- Sorkuntzan eta eremu digitalean, gure hizkuntzak presentzia sendoa
izatea ere amesten dut; teknologiei euskaraz hitz egin, eta euskaraz
erantzuna jasotzea, esaterako.

Euskara arnasberritu ahal izateko, hau guztia errealitatea bihurtzeko, ordea, jauzi
kualitatibo bat eman behar dugu herri honetan.

Momentua ondo ulertu eta herri estrategia egokiak aktibatu. Seguru naiz, gure
gurasoek amestu eta asmatu zuten bezala, guk ere gauza bera egingo dugula.

Salto hori emateko euskara ez dakitenen babesa ere beharrezkoa dugu.
Atxikimendu eta konplizidade berriak landu behar ditugu, modu positiboan
adostasuna zabaltzeko.

Zubiak behar ditu euskarak. Era askotako zubiak, baita zubi emozionalak ere.

Euskarak guztion mugimendua behar du, guztiona delako euskara:
euskaldunena, euskaldun izango direnena eta baita ez direnena ere. Komunitate
sendo, bizi eta kohesionatu bat dugu helburu.

Guk euskaraz, zuek, eurek, denok zergatik ez?
Bat, bi, ehun egin dezagun elkarrekin bide hori.

Eskerrik asko eta eutsi goiari!

